
4.2. STROOP EFEKTUA 
  

Adituek defendatzen dute arretak bi dimentsio dituela: bata, hautazkoa, 
eta, bestea,  dimentsio intentsiboa (ikus Arana eta Sanchez, 1997; Arana, 
Cabaco eta Sanfeliu, 1997). 

 
a) Dimentsio intentsiboa. Arreta jarraituarekin lotuta dago. Garai bateko 

ikerkuntza fisiologikoek arretaren aktibazio fisiologikoa zehaztu zuten. 
Ikerketa horien arabera, aktibazio maila baxua duten pertsonek arazoak 
dituzte eginkizun konplexuak egiteko; hau da, ez dute behar besteko 
arretarik jartzen, eta, beraz, ez dute behar besteko kontzentraziorik lortzen.  
Baina, aktibazio maila handia duten pertsonek ere kontzentrazio-arazoak 
izan ditzakete, hain zuzen ere arretaren dispertsioa dela-eta. Beraz, 
aktibazio maila ertaina lortzea da hoberena. Izan ere, adi egoteko aktibazio 
apur bat baino ez da behar, eta, bestalde, informazio gutxi iritsi behar zaigu 
kontzentrazioa lortzeko. Zenbait lanbidetan, hain zuzen ere, bereziki 
garrantzitsua da arreta maila ertain hori landu eta lortzea; esaterako, 
aireportuetan kontrolatzaileek: ikur edo seinaleak azkar hauteman eta ondo 
prozesatu behar dituzte, erantzun egokiak azkar emateko. 
 

b) Hautazko dimentsioa. Dimentsio horren barnean, hautazko bi arreta mota 
bereizten dira: arreta bideratua (eginkizun bakar batekin lotua) eta hautazko 
arreta zatitua (batera egin nahi diren bi eginkizun lotzen direnean). 
Hautazko dimentsioak laguntzen du lehentasunak jartzen mezuen artean 
eta, beraz, mezuen kodetze egokia bideratzen.  
 

  Baina praktikaren hariari heltzeko, galdera honako hau da: zer da Stroop 
Efektua? Stroop efektua distortsio mota bat da, eta gertatzen da subjektu bati 
aurkezten diogunean fitxa batean kolore-izen (esanahia) bat beste kolore 
batekin idatzita (ñabardura) [ikus Arana, Cábaco eta Sanfeliu, 1997; Arana eta 
Sanchez, 1997; García, 1997; Roselló, 1997]. Adibidez, “gorria” hitza, urdinez 
idatzita. Horrelako egoera baten aurrean subjektuak zalantza egiten du, eta 
erantzun okerra ematen du, edo, bestela, denbora gehiago behar du erantzun 
zuzena emateko.  

 
Zergatik gertatzen da? Garrantzia ez duen elementu batek (hots, tintaren 

kolorea) garrantzia duen elementu bati (prozesatze semantikoari) trabak jartzen 
dizkio. Ondorioz, bi eginkizunen artean gatazka eta nahasketa sor litezke, eta 
horrek ekartzen du erantzuteko denbora luzatzea edota akatsak areagotzea.  

 
Emaitza desberdinak lortuko lirateke idatzitako kolore-izena eta tintaren 

kolorea bat etorriko balira. Beraz, esan dezakegu pertsonek azkarrago eta 
hobeto erantzuten dutela bigarren egoeran.  
 
4.2.1. Praktikaren helburua 

 
Praktika honen helburua da Stroop efektua aztertzea. 

4.2.2.  Metodoa 
 
4.2.2.1. Subjektuak 
 
  Psikologia fakultateko ikasleekin lan egingo dugu.  
 
4.2.2.2. Tresnak 
 
  Alde batetik, fitxak erabiliko ditugu. Fitxa batzuetan, kolore-izen bat beste 
kolore batekin idatzita agertuko da; beste fitxetan, aldiz, kolore-izen bat kolore 
berean idatzita agertuko da.      
 
 Bestalde, fitxa horiek takistoskopioa izeneko tresnaren bidez aurkeztuko 
ditugu. Subjektuak tresnaren aurrean eseriko dira eta fitxen aurkezpen bereziak 
egingo zaizkie abiadura handiz. 
 
4.2.2.3. Prozedura 
 
 Subjektu bakoitzari, fitxa guztiak aurkeztuko zaizkio, zoriz. Lehen esan 
bezala, fitxa batzuetan, kolore-izen bat agertuko da beste kolore batekin 
idatzita; beste fitxetan, aldiz, kolore-izen bat, kolore berean idatzita. Fitxa 
bakoitza 5 bider aurkeztuko zaio. 
 
 Bestalde, esperimentugileak erantzun-orri batean bilduko ditu ikasle 
bakoitzak fitxa bakoitzaren aurrean izan duen erreakzio-denbora, eta 
erantzuna.      
 
 
 
 
 
 
 
 
 
 
 
 
 
 
 
 
 
 
 
 
 


